
難經 

第六十三難-藏府滎合，以井為始 

原文 

十變言，五藏六府滎合，皆以井為始者，何也？然：井

者，東方春也，萬物之始生，諸蚑行喘息，蜎飛蠕動，當生

之物，莫不以春生，故歲數始於春，日數始於甲，故以井為

始也。 

 

註釋 

十二經所出之穴，皆謂之井，而以為榮俞之始者，以井主東方木，木者春也，

萬物發生之始，諸者行，喘者息，息謂噓吸氣也，公孫洪作傳作「行，喘息」，

義尤明白，蜎者飛，蠕者動，皆蟲豸之屬，凡當生之物，皆以春而生，是以歲之

數則始於春，日之數則始於甲，人之榮合則始於井也。 

馮氏曰：「井，谷井之井，泉源之所出也。」 

四明陳氏曰：「經穴之氣所生，則自井始，而溜滎注俞，過經人合，故以萬

物及歲數日數之始為譬也。」 

 

 


